
Arı müqəddəs varlıqdır deməklə, yəqin ki, yeni fikir söyləmiş olmuram. 

Az qala, uşaqdan-böyüyə hamıya məlumdur ki, arı barədə müqəddəs 
Qurani-Kərimdə də söz açılıb. 

Arının istehsal etdiyi məhsul – 
bal barədə isə saatlarla bəhs etmək 
olar. Hətta kiminsə yaxşı adam ol-
duğunu diqqətə çatdırmaq üçün 
“filankəs bal kimi şirindir” ifadəsini 
çox eşitmişik. Əksər türkəçarə 
vasitələrinin də əsas tərkibi baldan 
ibarət olur. 

Belə bir fikir mövcuddur ki, əgər 
arılar məhv olsa, dünyanın da axırı 
çatar. 

Ölkəmizdə dədədən-babadan 
arıçılıqla məşğul olan insanlar var 
və bu gün onların sıraları durmadan 

genişlənir. Bunun əsas səbəbi isə, 
heç şübhəsiz, odur ki, dilbər Qara-
bağımızın və ona bitişik rayonları-
mızın işğaldan azad edilməsi ilə arı-
çılığın inkişafı üçün geniş meydan 
açılmış oldu.

 Rəsmi məlumata əsasən, iş-
ğaldan azad olunmuş ərazilərimizə 
2022-ci ildə, təxminən, 20 min arı 
ailəsi köçürülüb. Çünki Qaraba-
ğın bütün ərazilərində, o cümlədən 
Cəbrayıl, Zəngilan, Qubadlı, 
Xocavənd, Kəlbəcər, Laçın və s. 
arıçılığın inkişafı üçün çox əlverişli 
şərait mövcuddur.

Digər bir rəsmi məlumata görə, 
hazırda ölkədə, təxminən, 600 min 
arı ailəsi var. Əlbəttə, təbiəti arıçılıq 
üçün olduqca münbit sayılan tor-
paqlarımızda bu sahənin günbəgün 
inkişafı o qədər də çətin deyil. Söz-
süz ki, hər bir işdə olduğu kimi, bu 
sahənin də özünəməxsus qayğıları, 
çətinlikləri var. Ancaq təbiəti dağ-
lıq, meşəlik olmayan bölgələrdə, 
məsələn, Aranda yerləşən İmişli ra-
yonunda arıçılığa marağın olması ilk 
baxışdan diqqət çəkir və adama bir 
qədər təəccüblü görünür.

 Bəli, elə maraqlı da burasıdır ki, 
rayon düzən ərazidə yerləşməsinə 
baxmayaraq, imişlililərin arıçılığa 
marağı çox genişdir. Çünki onlar 
ənənəvi olaraq daha çox məşğul 
olduqları və xeyli uğurlu nəticələr 
qazandıqları heyvandarlıq və pam-
bıqçılıqla yanaşı, arıçılığın da inki-
şafına xüsusi səylə yanaşırlar. Söz-
süz ki, təbii şəraitin yaratdığı imkan 
daxilində konkret nəticələr qazan-
mağa da nail olurlar. Təsadüfi deyil 
ki, hazırda rayonda yüzdən çox fer-
mer arıçılıqla məşğul olur və onlar 3 
mindən artıq arı ailəsinə sahibdirlər. 
Bu da özlüyündə arı məhsullarının 
istehsalının vüsət almasına şərait 
yaradır.

Düzdür, İmişlidə bu sahə ilə 
məşğul olanlar hansı təbii mühitdə 
arıçılığa maraq göstərdiklərinin 
fərqindədirlər və bunun da 
özünəməxsus çətinliklərinin olma-
sına bəri başdan normal yanaşırlar. 
Onların əsas istəkləri budur ki, arı-
çılığın İmişlidə də oturuşmasına nail 
olsunlar.

Fermer Nemət Məmmədov da 
bu fikirdə və bu qətiyyətdə olan 
zəhmətkeşlərdən biridir. O, Sarıxan-
lı kəndində yerləşən təsərrüfatında 
88 arı ailəsinə qulluq edir. Bu il 

yüksək məhsuldarlıq əldə etmişdir. 
Bunu da xüsusi olaraq vurğulama-
ğa dəyər ki, onun təsərrüfatından 
əldə olunmuş məhsullar hətta kənd 
təsərrüfatı sərgilərində və ərzaq yar-
markalarında nümayiş etdirilmişdir. 
Söz düşəndə deyir: 

– Arıçılığa təkcə maddi maraq-
ların təmin edildiyi bir iş kimi ya-
naşmaq kökündən yanlışdır. Köhnə 
arıçılar yaxşı bilirlər ki, bu sahədə 

qazancdan daha çox insanın ru-
hunun oxşanması, dinclik tapması 
əsas şərtdir. Yəni təkcə pul qazan-
maqla iş bitmir. Ona qalsa, pul qa-
zanmaq üçün arıçılıqdan da qat-qat 
gəlirli sahələr var. Ancaq dediyim 
kimi, bu işin mənəvi tərəfləri daha 
üstündür. Çünki burada özünlə 
baş-başa qalırsan və bu möcüzəli 
varlıqların nələrə qadir olduqlarını 
öz gözlərinlə müşahidə etmək im-
kanını qazanırsan. İnanın, arılar əsl 
həyat məktəbidir. Onun tənbəlini də, 
işgüzarını da, görürsən, hərəsinə 
göstərilən güzəştsiz münasibəti də 
izləmək imkanın olur. Dərs çıxar-
san, düzgün yanaşsan, səhv addım 

atmaqdan çəkinərsən. Bax, arıçı-
lıq adama həm də bunları öyrədir. 
Öyrənməli o qədər çox xüsusiyyətləri 
var ki. Hə, bir də deyim ki, bu mənim 
şəxsi fikrimdir: arılar ona göstərilən 
münasibəti hiss edirlər və arıçıları o 
münasibətə görə mükafatlandırırlar. 

Bütün bunlar öz yerində, əlbəttə 
ki, İmişli kimi torpaqları arıçılıq 
üçün çox da münasib olmayan bir 
ərazidə arıçılıqla məşğul olmağın 
öz çətinlikləri var. Biz yaxşı bilirik 

ki, təbii şərait imkanları bir qədər 
məhdudlaşdırır. Ancaq çətinlik hər 
işdə var və onun öhdəsindən gəlmək 
də bizim borcumuzdur.

Arıçının dedikləri ilə razılaş-
mamaq mümkün deyil. Ancaq işin 
bəhrəsini görmək də vacib şərtdir. 
Çünki nəticələr maddi imkanı yax-
şılaşdırır və yeni nəticələrə sövq 
edir. Bu baxımdan arıçılıq da istisna 
təşkil etmir. Bunu da qeyd etmək 
lazımdır ki, bütün dövrlər üçün arı 
məhsulları öz vacibliyini qoruyub 
saxlamışdır. Dünyada bu sahənin 
məhsullarına tələbat da həmişə 
böyük olmuşdur. İstehsal olunan 
məhsulun, necə deyərlər, əldə 

qalmaması, layiq olduğu dəyərdə 
qiymətləndirilməsi, bir az əvvəl də 
deyildiyi kimi, bu işin zəhmətinə 
qatlaşanları razı salmaq baxımın-
dan olduqca vacib məqamdır. Bu 
sahəyə dövlət tərəfindən müəyyən 
həvəsləndirici yardımların ayrılması 
da məlumdur. Ola bilsin, bu barədə 
daha geniş düşünmək və arıçıları 
ruhlandıracaq addımların atılması-
nın vaxtı gəlib. Heç ola bilməz ki, 
bütün sahələrə olduqca səxavətlə 
yardım edən dövlətimiz arıçıları sa-
hibsiz buraxsın. 

Arıçılığın inkişafı üçün konk-
ret addımların atılması vacibdir. 
Məsələn, ola bilər ki, bəzi ölkələrdə 
olduğu kimi, bizdə də idxal olunan 
ballara müəyyən məhdudiyyətlər 
tətbiq edilsin. 

Bu gün ölkəmizdə arıçılıqla 
məşğul olanların çoxu haqlı olaraq 
belə hesab edir ki, Azərbaycan ba-
lının güclü reklam olunmağa və la-
yiq olduğu dəyəri qazanmağa tam 
haqqı çatır. Təsəvvür edin: hansısa 
beynəlxalq sərgidə iştirak etmək bu 
işin əhəmiyyətini nə qədər artırar və 
ixrac üçün əlverişli şərait yaradar.

Bu gün mütəxəssislərin hesab-
lamalarına görə, ölkəmizdə bala 
olan tələbat 5 min ton civarındadır. 
Ortaya sual çıxır: əgər Allah veribsə, 
il xoş gəlib tələbatdan artıq məhsul 
istehsal olunubsa, onda məhsulun 
artıq qalanının aqibəti necə olma-
lıdır? Kiməsə dəyərindən qat-qat 
ucuz satılmalıdır? Yaxud gələn ilə 
saxlanılmalıdır? İstehsal olunmuş 
məhsulun arıçıları qane edəcək 
qiymətlərlə alınması, sonradan ra-
hat şəkildə xaricə ixrac olunması 
hansı qaydadasa öz həllini tapsa, 
arıçılar da əlavə qayğılardan azad 
olarlar, yalnız öz işləri ilə məşğul 
olarlar. Nəticədə məhsul bolluğu ya-
ranar, yeni iş yerləri açılar və s.

Yaddan çıxartmaq olmaz ki, iş-
galdan azad olunmuş torpaqlarımız 
arıçılığın bir neçə qat böyüməsinə 
imkan yaradır. Zəhmətdən qorxma-
yan, arısının nazı ilə körpə uşaq kimi 
oynayan arıçılar bu fürsəti qaçırmaq 
niyyətində deyillər. İndidən təsəvvür 
edək ki, hansı xoşagəlməz səhnə 
ilə qarşılaşmalı olarıq: tarix boyu, 
az qala, müqəddəs sayılan bal bol-
luğu yaranır və o, lazımsız məhsul 
kimi, necə deyərlər, gözdən düşür. 
Əlbəttə ki, bu, heç kimin arzulama-
dığı bir hal olardı. Ancaq istənilən 
məhsul qədərindən artıq olanda 
dəyərini və qiymətini itirir. Məşhur bir 
filmdə necə deyilirdi: bəs alma, alma 
heç kimə lazım deyil? 

Daha yaxşı olardı ki, ölkəmizdə 
arıçılıq inkişafının ən yüksək 
mərhələsinə qədəm qoysun və 
təbiətin oyanan vaxtında arıların gül-
çiçəklə romantik təmasını heyranlıq-
la izləyək, zövq alaq və dilimizdə bu 
məşhur sözləri zümzümə edək: 

Gül üstündə arıya bax bircə sən,
Gör gülün nazını nə gözəl çəkir...

Səməd HÜSEYNOĞLU,  
“Xalq qəzeti”nin  

bölgə müxbiri

Gül üstündə arıya bax...
İmişli arıçılarının sabaha baxışları

Azad Şuşanın suyu da var,  
işığı da, istiliyi də... 

Şuşa erməni işğalından azad edildikdən sonra ilk nəzərə çarpan bu şəhərdə vandalizmin 
xalqımıza qarşı nifrət və qəzəb səviyyəsində törədilməsinin çoxsaylı nişanələri idi. 
Düşmənin Ağdamda, Füzulidə törətdiyi misilsiz dağıntılarla yanaşı, dünyaya “erməni 
şəhəri” kimi tanıtdığı Şuşada da kütləvi vəhşilikdən çəkinməməsi onun heç bir sivil dəyər 
tanımadığının aydın göstəricisidir.

Bu şəhər işğal dövründə erməni ailələrinin 
davamlı yaşadığı, “mötəbər” tədbirlərin keçiril-
diyi bir məkan idi. Erməni tədqiqatçıları, polito-
loqları “doğma Şuşi”nin (ermənilər Şuşanı belə 
adlandırırlar) onlar üçün nə qədər əhəmiyyətli 
olmasından ağız dolusu bəhs edirdilər. Hətta 
qondarma “respublika parlamenti”ni də bura 
köçürmüşdülər. Lakin erməni işğalçılarının 
xarabazara çevirdiyi hər binanın yanından 

keçdikcə, həyətlərini ot basmış, tavansız-
döşəməsiz, qapısız-pəncərəsiz, yarıuçuq 
divarları qalmış, xaraba evlərin sıralandığı 
küçələrlə addımladıqca erməni riyakarlığının 
və qəddarlığının bir daha canlı şahidi olursan.

Gerçək olanı budur ki, şəhər erməni işğa-
lı altında qaldığı 28 illik müddətdə talan edil-
miş, sistemli şəkildə dağıdılmışdır. Şuşanın 
Azərbaycan şəhəri olmasını sübut edən tarixi 
abidələr, binalar məhv edilmişdir. Qarabağın 
tacı, Azərbaycanın mədəniyyət paytaxtı Şuşa 
tarixi və memarlıq abidələri ilə zəngin olsa da, 
onların hamısını ermənilər məhv etmişlər. 

2022-ci ilin iyul ayında Şuşaya səfər et-
miş Rusiya daxili qoşunları general-leytenan-
tı, 1991-ci ildə Füzuli və Xocavənd rayonları-

nın hərbi komendantı olmuş A.Volox şəhərdə 
törədilənlərə münasibətini belə bildirmişdir: “Bu 
şəhər ermənilər üçün dəyərli deyildi. Əksinə, 
Şuşa ermənilərin gözünə batan ox idi, çünki 
hər addımda məhz Azərbaycan mədəniyyətinin 
mərkəzi olduğunu xatırladırdı”. General 
A.Volox, hərbi mütəxəssis kimi, Azərbaycan 
əsgərinin Şuşanı azad etməsini çağdaş hərb 
sənətinin zirvəsi adlandırmışdır. O, xalqımı-
zın mədəni incisi olan şəhərin salamat qalmış 
tikililərinə və təbiətinə ziyan dəyməməsi üçün 
Azərbaycan döyüşçülərin onu ağır silahlar-
dan istifadə etmədən, əlbəyaxa döyüşlə azad 
etməsindən vəcdə gəlmişdir. 

İkinci Qarabağ müharibəsinin başa çatma-
sından cəmi 6 gün sonra – 2020-ci il noyab-
rın 16-da Azərbaycan Prezidenti İlham Əliyev 
işğaldan azad edilmiş bölgələrə – Füzuli və 
Cəbrayıl rayonlarına səfəri zamanı qeyd et-
mişdi ki, Qarabağda dağıdılmış kəndlərin, 
şəhərlərin, infrastrukturun, ekologiyanın 
bərpasına, quruculuq işlərinə ləngimədən 
başlanılacaqdır. Prezidentin 24 noyabr  
2020-ci il tarixli sərəncamı ilə Azərbaycan Res-
publikasının işğaldan azad edilmiş ərazilərində 
məsələlərin mərkəzləşdirilmiş qaydada həlli ilə 
bağlı Əlaqələndirmə Qərargahı yaradılmışdır.

Qarabağ və Şərqi Zəngəzur iqtisadi rayonla-
rında dağıdılmış şəhər və kəndlərimizin bərpası 
prosesində Şuşa şəhərində aparılan quruculuq 
işləri xüsusi yer tutur. Şuşa zəfərindən dərhal 
sonra şəhərdə zəruri infrastrukturun qurulma-
sı ilə yanaşı, tarix və mədəniyyət abidələrinin 
bərpasına da başlanılmışdır. 

Şəhərdə başlanmış bərpa-quruculuq 
işlərinin təşkilində çevikliyin, səmərəliliyin təmin 
olunması üçün burada dövlət idarəetməsinin 
təşkilinə xüsusi diqqət yetirilmiş, Şuşa Şəhəri 
Dövlət Qoruğu İdarəsi yaradılmışdır. 2021-ci il 
yanvarın 27-də Şuşa rayonunda təmir-bərpa 
işlərinə bilavasitə rəhbərliyi həyata keçirmək 
üçün Azərbaycan Respublikası Prezidentinin 
xüsusi nümayəndəliyi təsis edilmiş və Aydın 

Kərimov onun rəhbəri təyin olunmuşdur. Ölkə 
Prezidentinin 7 may 2021-ci il tarixli sərəncamı 
ilə Şuşa şəhərinin Azərbaycanın mədəniyyət 
paytaxtı elan edilməsi və bununla bağlı xüsusi 
qanun qəbul edilməsi isə Şuşa şəhərinin qo-
runmasının, bərpasının, öyrənilməsinin, inkişa-
fının və təbliğinin hüquqi və təşkilati əsaslarını 
müəyyən etmişdir. 

Qarabağın bütün azad edilmiş torpaqların-
da, o cümlədən Şuşada görülən ilk işlər içməli 
su probleminin həlli, fasiləsiz elektrik enerjisi 
verilməsi, dayanıqlı istilik sistemi yaradılması 
olmuşdur. Xatırladaq ki, ermənilər öz mənfur 
xislətinə sadiq qalaraq işğal dövründə möv-
cud su xətlərini, bulaqları qurutmuş, şəhərdən 
qovulub çıxardılanda isə yerdə qalan həyat 

mənbələrini də məhv edərək növbəti vandalizm 
aktı törətmişdilər. 

Şuşada bərpa işlərinə yeni su mənbələrinin 
layihələndirilməsi və reallaşdırılması ilə başla-
nılmışdır. Şuşa şəhəri işğaldan azad olunduq-
dan cəmi bir neçə gün sonra mürəkkəb relyef 
və sərt iqlim şəraitində Kiçik Kirs-Şuşa və 
Zarıslı-Şuşa magistral su kəmərlərinin qəzalı 
hissələri bərpa edilmişdir. Nəticədə, 2020-ci 
il noyabrın 25-də Kiçik Kirs, dekabrın 20-də 
isə Zarıslı mənbəyindən Şuşaya su verilməsi 
bərpa olunmuşdur. Eyni zamanda, şəhərdaxili 
şəbəkədə tənzimləmə işləri aparılmış və 
fasiləsiz su verilməsi qaydaya salınmışdır. 

Şəhərdə genişmiqyaslı abadlıq-qurucu-
luq və tikinti-quraşdırma işləri ilə bağlı suya 
tələbatın kəskin artacağı nəzərə alınaraq Zarıs-
lı çayının məcrasında yeni su anbarının yara-
dılmasına və şəhərə 2,6 kilometr uzunluğunda 
su kəmərinin çəkilməsinə başlanılmışdır. 

Ötən 2 ildə Şuşa şəhəri elektrik enerjisi ilə 
də tam təmin edilmişdir. Yeni yarımstansiya 
inşası və yeraltı elektrik xətləri çəkilməsi işləri 
də sürətlə davam etdirilir. Şəhərdə yaşayıb-
işləyənlərin payız-qış mövsümündə istiliklə 
fasiləsiz təmin edilməsi də qayadaya salınmış-
dır. Bu məqsədlə qısa müddətdə 7 qazanxana 
istifadəyə verilmişdir. Bütün bunlar şəhərdə 
aparılan geniş bərpa-quruculuq işləri üçün 
zəruri şəraiti təmin etmişdir.

Qabil ƏLİYEV, 
BDU-nun professoru,  
tarix elmləri doktoru

Qarabağ gündəliyiMəşğulluq

Qarabağın turizm perspektivi
Hazırda Hadrut, Tuğ, Daşaltı, 

Suqovuşan və Şahbulaqda turizm 
komplekslərinin tikilməsi üçün işlər 
həyata keçirilir.

Dövlət Turizm Agentliyinin sədri Fuad 
Nağıyev bu barədə “Məsləhət xidmətləri 
vasitəsilə aqro-turizm, aqro-biznes sa-
hibkarlığın və ərzaq məhsullarının isteh-
salının təşviqi və yeni dəyər zəncirlərinin 
yaradılması və inkişafı’’ layihəsi üzrə Bakı 
konfransı çərçivəsində jurnalistlərə açıq-
lamasında deyib.

F.Nağıyev bildirib ki, yaxın 2 il ərzində işğal-
dan azad edilmiş ərazilər dünya turizmi üçün 
açılacaq və orada turistlərin qəbuluna başlana-
caq.   

İlkin proqnozlara əsasən, 2025-ci ilə qədər 

həm daxili, həm xarici turislər nəzərə alınmaq-
la təxminən bir milyona yaxın insan həmin 
ərazilərə səfər edəcək. Bu məqsədlə artıq ha-
zırlıq işlərinə başlanılıb.    

“Xalq qəzeti”

İƏT-in xarici ticarətimizdə 
payı artıb

“Azərbaycanla İslam Əməkdaşlığı 
Təşkilatına üzv ölkələri arasında çox 
sıx iqtisadi əməkdaşlıq mövcuddur, bu 
əlaqələr artan xətlə inkişaf etməkdədir”.
İqtisadiyyat nazirinin müavini Sa-

hib Məmmədovun İslam Əməkdaşlığı 
Təşkilatının (İƏT) iqtisadi və ticarət 
əməkdaşlığına dair Daimi Komitəsinin 38-
ci iclası  gedişində mətbuata bildirdiyinə 
əsasən, Azərbaycanla İƏT-ə üzv ölkələr ara-
sında çox sıx iqtisadi əməkdaşlıq mövcuddur, 
bu əlaqələr artan xətlə inkişaf etməkdədir.

Nazir müavini, həmçinin bu ilin 10 ayın-
da respublikamızla adı çəkilən təşkilata üzv 
ölkələrin ticarət dövriyyəsinin 2021-ci ilin 
müvafiq dövrü ilə müqayisədə 55,4 faiz ar-
taraq, 7,7  milyard ABŞ dollarına çatdığını, 

xarici ticarət dövriyyəsində mövcud payın 
16,5 faiz  təşkil etdiyini vurğulayıb. 

“Xalq qəzeti” 

Hasilat azalacaqmı?
2023-cü ildə “Azəri-Çıraq-Günəşli” yatağında 

xam neft hasilatının həcminin 129,6 milyon barel 
olması proqnozlaşdırılır.

AZƏRTAC Azərbaycan Respublikası Hesablama Palata-
sının rəyinə istinadən xəbər verir ki, hasilatın aşağı düşməsi 
səbəbindən bu göstərici 2022-ci ilin göstəricisinə (153,1 mil-
yon barel) nisbətən 23,5 milyon barel azdır.

“Azəri-Çıraq-Günəşli” yatağı üzrə son illərin proqnoz 
göstəricilərinin müqayisəsi nəticəsində 2015-ci ilin hasilat 
proqnozu ilə 2023-cü ilin hasilat proqnozu arasında təqribən 
102 milyon barel və ya 44 faiz azalma müşahidə edilib. 
Təqdim olunan proqnoz göstəricilərinə əsasən, azalma 
tendensiyasının növbəti illərdə də davam etməsi gözlənilir 
ki, ortamüddətli proqnozda neftin qiymətinin 2023-cü ilin 
göstəricisi ilə sabit götürülməsi halında bu mənbə üzrə Dövlət 
Neft Fondunun gəlirlərinin kəskin azalması ehtimalı yaranır.

